
Dell’AneideCanto v.








145.




Ste guerre sente, e sti commattemiente


	A la gran Cetà d’Arba renovaje
	Ascanio stisso, e la latina gente
	Da li Trojane appriesso le ’mparaje.
	L’Arbane le ’mmezzaro a li pariente,
	Che steano a Romma, e Romma le pigliaje,
	E nfì a lo juorno d’oje l’hà prattecate,
	E li juoche Trojane sò chiammate.



146.




Accossì se scompìe tutta la festa


	Fatta all’arma d’Anchiso a sta jornata,
	Ma che? la carma deventaje tempesta,
	E la fortuna se portaje da sgrata.
	Ca mentre Anea faceva sta protesta
	D’ammore a la bon’arma trapassata:
	Manna Giunone l’Irede sbrannente
	A la marina ’n groppa de li viente.



147.




Già n’autra vota l’erano sautate


	Li cherebizze pazze a lo cerviello,
	Ca non s’erano ancora satorate
	Li sdigne suoje si non vedea maciello.
	Già co l’ascelle soe spaparanzate
	L’Irede vola co no sottaniello
	De no colore, che parea scagnante,
	E no grann’arco havea pe guardanfante.



148.




’Nvesibile scennea dall’aute sfere,


	E vedea tutta chella gran gentaglia;
	A lo puorto s’affaccia, e a le galere,
	Ma non ce comparea manco na quaglia.
	Poco scuosto da llà jeze a vedere
	De le femmene tutta la marmaglia,
	Tutte sedute a vista de lo puorto,
	E steano aunite a chiagnere lo muorto.Cun-

